
ᐊᖏᕐᕋᒥ ᑎᑎᖅᑭᕆᓂᕐᒥᒃ ᑲᔪᖏᖅᓴᐃᓂᖅ

ᑎᑎᖅᑭᕆᑎᑦᑎᓂᕐᒥᒃ 
ᐊᕙᑎᓕᐅᕐᓂᖅ  
 

ᐊᖏᕐᕋᐃᑦ ᐃᑲᔪᖅᓱᑦᑎᐊᓕᖅᑎᑦᑐᓐᓇᖅᐸᑦ 
ᐅᖃᓕᒫᕐᓂᕐᒥᒃ ᐱᓯᒪᔭᕐᓂᒃ 
ᐃᓚᓕᐅᔾᔨᒃᑲᓐᓂᖏᓪᓗᑎᑦ!

• ᓂᐱᑭᑦᑐᒥᒃ, ᐊᑲᕐᕆᓇᖅᑐᒥᒃ ᐃᓂᖃᕐᓗᓯ.
ᐅᓚᕕᑕᐅᓂᐊᖏᓐᓇᔅᓯ. ᐅᖃᓕᒫᒃᑲᐅᒐᓗᐊᑦ 
ᑕᕝᕗᖓᑦᑕᐃᓐᓇᓕᔪᓐᓇᖃᑦᑕᖏᒻᒪᑕ 
ᐊᒥᓲᑎᓪᓗᒋᑦ ᐅᓚᕕᑦᑎᔪᓐᓇᖅᑐᑦ. 

• ᐅᖃᓕᒫᒐᐃᑦ ᐃᒃᐱᒋᑦᑎᐊᕐᓗᒋᑦ. 
ᐅᖃᓕᒫᒐᐃᑦ ᐃᓕᔾᔨᕕᖕᒥ 
ᐃᓂᒋᔪᓐᓇᖅᑕᖏᓐᓂᒡᓗ ᐃᒡᓗᔅᓯᓐᓂ 
ᓇᓂᓯᓗᑎᑦ. ᑖᓐᓇ ᑐᑭᓯᑎᑦᑎᓂᐊᖅᑐᖅ 
ᐅᖃᓕᒫᒐᐃᑦ ᐊᕐᓂᕐᓇᕐᓂᖏᓐᓂᒃ, 
ᐅᖃᓕᒫᕐᓂᕐᓗ. 

• ᓄᓇᓕᒃ ᐊᑑᑎᖃᖅᑎᓪᓗᒍ. 
ᓄᓇᓕᔅᓯᓐᓂ ᐅᖃᓕᒫᒐᖃᕐᕕᒃᑕᖃᖅᐸᑦ, 
ᐳᓛᕆᐊᖅᐸᓪᓗᒍ ᕿᑐᕐᖓᐃᓪᓗ, 
ᓱᔪᖃᒐᓚᓕᕌᖓᓪᓗ ᐃᑲᔪᖅᓱᖅᑐᓂᒃ 
ᑎᑎᖅᑭᕆᓂᕐᒥᒃ ᐊᐃᕙᓪᓗᓯ, ᓲᕐᓗ 
ᐅᓂᒃᑳᖅᑐᐊᖅᑐᖃᕐᓂᐊᖅᐸᑦ ᐅᕝᕙᓘᓐᓃᑦ 
ᐃᓕᖅᑯᓯᕐᓂᒃ ᓴᖅᑭᔮᖅᑎᑦᑎᔪᓄᑦ ᓲᕐᓗ 
ᐃᙱᕐᓂᕐᒥᒃ, ᕿᓚᐅᔾᔭᕐᓂᕐᒥᒃ, ᐃᓄᐃᓪᓗ 
ᐱᙳᐊᕈᓯᖏᓐᓂᒃ. 

• ᑭᓱᑐᐃᓐᓇᑦᑎᐊᓂᒃ ᐅᖃᓕᒫᖅᐸᓪᓗᑎᑦ. 
ᐅᖃᓕᒫᖅᐸᓪᓗᑎᑦ ᐊᕐᕌᒍᓕᕐᓄᑦ 
ᖃᔅᓯᑐᐃᓐᓇᑦᑎᐊᓅᖅᑐᓂᒃ 
ᐊᑑᑎᖃᕈᓐᓇᖅᑐᖅ, ᐃᓚᒋᓗᒋᑦ 
ᐅᖃᓕᒫᒐᐃᑦ, ᕿᒥᕐᕈᐊᒐᐃᑦ, ᐱᕙᓪᓕᐊᔪᑦ, 
ᐃᑭᐊᖅᑭᕕᒃᑯᑦ ᐅᖃᓕᒫᕋᔅᓴᓂᒃ, 
ᐃᖖᒋᒐᕐᓂᒡᓗ.  

• ᐅᓂᒃᑳᖃᑦᑕᕐᓗᑎᑦ.  
ᐅᓂᒃᑳᕐᕕᒋᕙᓪᓗᒋᑦ, ᐅᓂᒃᑳᖁᕙᓪᓗᒋᓪᓗ 
ᐅᓂᒃᑳᖖᒍᐊᕐᕕᒋᕙᓪᓗᒋᓪᓗ. 
ᐅᖃᓪᓚᐅᓯᕆᕙᓪᓗᒋᓪᓗ ᑖᒃᑯᐊ ᐅᓂᒃᑳᑦ.

ᐅᖃᓕᒫᕆᐅᖅᓴᖅᐸᓪᓗᓯ 
ᕿᑐᕐᖓᐃᓪᓗ    

ᐅᖃᓕᒫᖃᑎᒋᓗᒍ ᕿᑐᕐᖓᐃᑦ, ᐅᑯᐊ ᐅᖃᓕᒫᖅᑐᓄᑦ 
ᐊᑐᖅᑕᐅᓲᑦ ᐱᓕᒻᒪᒃᓴᕙᓪᓗᒋᑦ ᖁᓱᔪᓃᕐᓂᐊᕐᒪᑕ 
ᐊᔪᕈᓐᓃᕐᓗᑎᒡᓗ. 

• ᓇᓪᓕᒃᑭᑕᖅᐸᓪᓗᓯᒃ.  
ᐅᖃᓕᒫᕐᕕᒋᓗᒍ ᓱᕈᓯᖅ 
ᐅᖃᓕᒫᖃᑎᒋᕙᓪᓗᒍ ᓱᕈᓯᖅ, ᓱᕈᓯᕐᓗ 
ᐃᓕᖕᓂᒃ ᑕᑯᑎᑦᑎᕙᓪᓗᓂ ᐊᔪᖖᒋᑕᖏᓐᓂᒃ. 

• ᓂᐱᖃᖅᐸᓪᓗᓯᒃ.  
ᑲᔪᖏᖅᓴᖅᐸᓪᓗᒍ ᓱᕈᓯᖅ ᑎᑎᖅᑲᓂᒃ 
ᐃᓕᑦᑎᓂᕐᒥᒃ, ᓂᐱᖃᕐᓗᑎᑦ, 
ᑲᑎᑉᐸᓪᓕᐊᓗᒋᓪᓗ ᐅᖃᓕᒫᕐᓗᒋᑦ 
ᓂᐱᖃᕐᓗᑎᑦ. 

• ᓂᑲᒋᓗᒍ ᐊᔪᕆᖅᓲᑎᕙᓪᓗᒍ. 
ᓄᖅᑲᖅᑎᑦᑕᐃᓕᐅᒃ ᐊᔪᕆᖅᓲᑎᓗᒍ, 
ᐃᑲᔪᖅᓱᖅᐸᓪᓗᒍ ᓂᐱᖃᕐᓗᓂ ᓂᓪᓕᕌᖓᑦ 
ᑎᑎᖅᑲᒥᒃ, ᑎᑎᕋᖅᓯᒪᔪᓂᒃ, ᐅᖃᐅᓯᕐᒥᒃ. 
ᑕᑯᔪᓐᓇᖅᓯᓂᐊᖅᑐᑎᑦ ᓱᕈᓯᐅᑉ 
ᐱᔪᓐᓇᖅᓯᕙᓪᓕᐊᓂᖓᓂᒃ.  

• ᐅᔾᔨᕐᓇᖅᑎᑉᐸᓪᓗᒋᑦ ᐱᔪᓐᓇᖅᓯᔭᖏᑦ, 
ᑕᒻᒪᕐᓂᖏᐅᖏᑦᑐᖅ. ᐅᔾᔨᕐᓇᖅᑎᓪᓗᒋᑦ 
ᐅᐱᒋᕙᓪᓗᒋᑦ ᐱᔪᓐᓇᖅᓯᔭᖏᑦ, 
ᖁᓱᔪᓐᓃᕐᓂᐊᕐᒪᑦ ᓱᕈᓯᖅ.  

• ᐊᐱᖅᓱᖅᐸᓪᓗᑎᑦ.  
ᐅᖃᓕᒫᖅᑎᓪᓗᒍ ᐅᖃᓕᒫᒐᖅ, 
ᓄᖅᑲᑲᐃᓐᓇᖅᐸᓪᓗᑎᑦ ᐊᐱᕆᓗᒍ 
ᓱᖖᒍᐊᓕᕐᒪᖔᑕ ᖃᓄᕐᓗ ᐊᔾᔨᖖᒍᐊᖏᑦ 
ᐅᖃᕐᒪᖔᑕ. ᓱᕈᓯᕐᒥᒃ ᐃᓱᒪᑎᑦᑎᓂᐊᖅᑐᖅ 
ᑐᑭᓯᑎᑦᑎᓗᓂᓗ ᐅᖃᓕᒫᖅᑕᖓᓂᒃ. 
ᐃᖅᑲᐅᒪᒋᑦ, ᐅᖃᓕᒫᒐᐃᑦ 
ᐊᔾᔨᒋᖖᒋᑕᖏᓐᓂᒃ ᐅᖃᐅᓯᖃᕋᓗᐊᖅᐸᑕ, 
ᐅᖃᐅᓰᑦ ᐊᑲᐅᒋᓛᑦ ᐊᑐᕈᓐᓇᕋᕕᐅᒃ 
ᐅᖃᐅᓯᖃᖅᑎᓪᓗᓯ ᐅᖃᓕᒫᒐᕐᒥᒃ. 

• ᐅᖃᓕᒫᕐᓗᒍ ᐊᑐᕐᓗᒍ.  
ᐊᔪᕐᓇᖏᑦᑕᕌᖓᑦ, ᐃᓅᓯᖓᓄᑦ 
ᐊᒃᑐᐊᓕᖅᑎᑉᐸᓪᓗᒍ ᓱᖖᒍᐊᖅᑕᐅᔪᖅ 
ᐅᖃᓕᒫᒐᒥᑦ ᐊᑐᖅᓯᒪᔭᖏᓐᓄᑦ. 
ᓲᕐᓗ, ᐅᖃᓕᒫᒐᖅ ᓂᕿᓅᖓᑉᐸᑦ, 
ᐅᓂᒃᑲᐅᓯᖃᕐᓗᓯ ᐊᖏᕐᕋᒥᑦ 
ᓂᕆᕙᒃᑕᔅᓯᓐᓄᑦ. 

• ᐅᖃᓕᒫᓕᖅᑭᒃᑲᓐᓂᖅᐸᓪᓗᒍ.
ᐅᖃᓕᒫᒐᖅ ᐅᖃᓕᒫᓕᖅᑭᒃᑲᓐᓂᖅᐸᓪᓗᒍ 
ᐊᒥᓱᐊᖅᑎᒐᓚᒡᓗᒍ ᓈᒻᒪᒃᑐᖅ. 
ᐅᑎᖅᑕᕐᓂᖅ ᐃᑲᔪᑎᖃᕈᓐᓇᖅᑐᖅ 
ᓱᕈᓯᖅ ᖁᓱᔪᓐᓃᖅᐸᓪᓕᐊᓕᕐᓂᖓᓄᑦ 
ᐅᖃᓕᒫᕐᓂᕐᒥᒃ. 

• ᑎᑎᕋᖅᐸᓪᓗᒍ.  
ᓱᕈᓯᖅ ᐅᖃᓕᒫᖅᑎᓪᓗᒍ, 
ᑲᔪᖏᖅᓴᕈᓐᓇᖅᑕᐃᑦ 
ᑎᑎᖅᑲᒥᒃ ᐃᓂᓕᐅᕆᑎᓪᓗᒍ 
ᐊᒡᒐᖓᓄᑦ ᐸᐃᑉᐹᒧᓪᓘᓐᓃᑦ. 
ᐱᒋᐊᑐᐃᓐᓇᕆᐊᖃᓕᖅᐸᑕ, 
ᑲᔪᖏᖅᓴᕈᓐᓇᖅᑕᐃᑦ 
ᐃᔾᔪᐊᖅᓯᑎᑦᑐᓐᓇᖅᑕᐃᑦ ᑎᑎᖅᑲᒥᑦ 
ᐅᖃᐅᓯᕐᒥᓪᓘᓐᓂᑦ ᐸᐃᑉᐸᕐᒧᑦ.


